
ABSTRAKT 

Njëra nga mundësitë kryesore të rritjes së imazhit ndërkombëtar të një vendi është raportimi i mediave 

ndërkombëtare për atë vend. Megjithëse, nuk është e lehtë të tërheqësh vëmendjen e mediave ndërkombëtare, 

talentë të rinj me prejardhje nga Kosova, me suksesin e tyre kanë arritur që të jenë shpesh pjesë e raportimeve 

të mediave prestigjioze botërore. Ky është edhe qëllimi i punimit, që të identifikohet mbulimi mediatik 

ndërkombëtar për artistë kosovarë, si një mundësi e rritjes së imazhit të vendit. Nëpërmjet monitorimit të 

mediave ndërkombëtare, në këtë punim janë identifikuar artikujt e shumtë dhe janë analizuar jo vetëm për nga 

përmbajtja, por edhe shpeshtësia e raportimit dhe intervistave të aktorëve kulturorë kosovarë në mediat si 

BBC, Daily Mail, The Guardian, New York Times etj, gjatë viteve të fundit. E veçanta është se artistët shqiptarë 

në vazhdimësi kanë përmendur vendin e prejardhjes së tyre. Punimi konkludon se pavarësisht se Kosova është 

një vend i vogël dhe pa resurse të mëdha në krahasim me vendet europiane, megjithatë artistët, e veçanërisht 

këngëtaret me famë botërore, kontribuojnë në ngritjen e imazhit ndërkombëtar të Kosovës. 

 

Fjalë kyç: imazh ndërkombëtar, Rita Ora, BBC, Kosova, kulturë. 

 

 

 

ABSTRACT 

One of the main possibilities of increasing the international image of a country, is the reporting of the 

international media about that country. Although it is not easy to attract the attention of the international media, 

young talents from Kosovo, with their success have managed to be often part of the world's prestigious media 

reports. This is also the purpose of the thesis, to identify the international media coverage of the artists from 

Kosovo, as an opportunity to increase the country's image. 

Through the monitoring of the international media, in this study many articles have been identified and 

analyzed, not only in terms of content, but also the frequency of reporting and interviews of Kosovar cultural 

actors in the media such as BBC, Daily Mail, The Guardian, New York Times, etc., in recent years. What is 

important is that Albanian artists have consistently mentioned the place of their origin. 

This thesis concludes that although Kosovo is a small country and without large resources compared with other 

European countries, artists, especially the world-famous singers, contribute to raising the international image 

of Kosovo. 

 

Keywords: international image, Rita Ora, BBC, Kosovo, culture. 

Hyrje 

 
Kultura është një term jashtëzakonisht i gjerë, duke kontribuar kështu në gamën e fushave 

që bien nën përkufizimin e diplomacisë kulturore. Për shembull, kultura përfshin letërsinë, artin në 

përgjithësi, zakonet dhe traditat, sjelljen e njeriut, historinë, muzikën, folklorin, gastronominë dhe 

marrëdhëniet shoqërore. 

Diplomacia kulturore është në thelb një proces komunikimi në dy drejtime që përfshin 

përpjekjet për të promovuar imazhin dhe vlerat e një kombi ndaj audiencave të huaja, si dhe për të 

kuptuar kulturën, vlerat dhe imazhet e vendeve të tjera dhe njerëzve të tyre. Kuptimi i thjeshtë i 

diplomacisë kulturore është bashkëveprimi me një vend tjetër përmes kulturave për të arritur 

interesat e tyre kombëtare. 

Diplomacia publike ka kohë që është bërë një koncept i njohur dhe mjaft i përdorur në 

teorinë dhe në praktikën e komunikimeve ndërkombëtare. Diplomacia publike është komunikimi i 

aktorëve shtetërore dhe joshtetërore të një vendi me publikët e jashtëm, duke informuar, ndikuar, 

bashkëpunuar, me qëllim të arritjes së interesave të dëshiruara. 

Diplomacia publike është një fushë e re e praktikës dhe dijes. Studimet në diplomacinë 

publike janë përqëndruar në dy rrafshe kryesore: në interpretime teorike, ku shpjegohen nocionet 

themelore se çfarë kuptohet me diplomacinë publike apo masive, cila është teoria shpjeguese dhe 

konceptet për këtë komunikim me publikët e huaj dhe rrafshi i dytë ai i përshkrimit të aktiviteteve 

praktike, i cili përfshin masat që ndërmerr kjo fushë për realizimin e komunikimit me publikët e 

huaj. 

Diplomacia publike ka tre dimensione kryesore të cilat përdoren për të arritur qëllimet e 

interesit shtetëror: 

1. Menaxhimi i lajmeve të përditshme, reagimi i zhvillimeve aktuale, që paraqet aktivitet brenda 

orëve dhe ditëve; 

2. Komunikimi strategjik, që nënkupton dërgimin e mesazheve ndaj publikëve të huaj duke u 

përqendruar në aktivitete javore dhe mujore për të ndikuar në perceptimet e opinioneve të 

jashtme; 

3. Krijimi i marrëdhënieve afatgjata, e cila kërkon aktivitete me vite për të arritur mirëkuptim 

dhe bashkëpunim për vlera të përbashkëta. 

Diplomacia e re publike nuk kufizohet më vetëm me mesazhet, fushatat e promovimit apo edhe 

kontaktet e drejtpërdrejta qeveritare me publik të huaj, që shërbejnë për qëllime të politikës së 

jashtme. Ka të bëjë edhe me ndërtimin e marrëdhënieve me aktorët e shoqërisë civile në vendet e tjera 

dhe me bashkëpunimin midis palëve joqeveritare jashtë vendit. 

Imazhi i një vendi në botën e jashtme është mjaft i rëndësishëm, për shkak se duke pasur një 

imazh të mirë, shteti arrin të realizojë politikën e saj të jashtme. Ngritja e imazhit të një shteti, kërkon 

një sërë aktivitetesh për t’i bërë opinionet e jashtme që të dëshirojnë atë që edhe ne e dëshirojmë. 

Mjetet e komunikimit masiv, si radio dhe transmetimet e programeve televizive ndërkombëtare, 

gazetat dhe revistat, programet kulturore shkëmbyese, sportet, librat, shërbimet e lajmeve etj., janë 

ndoshta formësuesit më të mëdhenj të imazhit, përfshirë këtu edhe arsimimin dhe udhëtimet, si 

përvojë personale që luajnë rol të rëndësishëm në krijimin e imazhit. 

Shtetet investojnë në rritjen e imazhit, por në disa raste kjo nuk mund të menaxhohet dhe 

ndikimin më të madh e kanë mediat. Sepse, menaxhimi i informacionit që realizohet përditshëm 

kryesisht përmes mediave e internetit, përdoret si kanal komunikimi për përcjelljen e sa më shumë 

informacioneve pozitive për vendin e vet mbi publikët e huaj, me qëllim të informimit, ndikimit dhe 

angazhimit të tyre. Prandaj, si objekt studimi, do të merren mediat ndërkombëtare. 

Në këtë punim, trajtojmë në veçanti ndikimin e artistëve shqiptarë në promovimin dhe 

krijimin e imazhit të mirë të Kosovës në arenën ndërkombëtare. Në këtë aspekt, trajtohet raportimi i 

mediave të ndryshme ndërkombëtare dhe ndikimi i tyre në rritjen e imazhit të Kosovës, duke vënë 

theksin në sukseset e artistëve shqiptarë në ngjarjet më të rëndësishme kulturore në botë. Kemi 

parasysh këtu, se artistë me prejardhje nga Kosova shpeshherë kanë triumfuar me paraqitjet e tyre 

në botë. Nuk është e lehtë të fitosh vëmendjen e mediave të njohura botërore si Daily Mail, The 

Guardian, New York Times, BBC News etj. 

Rita Ora, Dua Lipa, Bebe Rexha, Ramë Lahaj, janë emra tashmë të njohur botëror, kjo për 

faktin se pasqyrimi i këtyre mediave botërore ka qenë dhe vazhdon të jetë pozitiv karshi këtyre 

aktorëve kulturor. 

Dhe, ajo që është e rëndësishme të theksohet, është se në këtë punim janë identifikuar media 

prestigjioze botërore, të cilat kanë raportuar jo vetëm për sukseset e artistëve në ceremonitë më të 

rëndësishme muzikore, por ato kanë raportuar edhe për prejardhjen e tyre shqiptare, duke e përmendur 

edhe shtetin e Kosovës dhe në këtë mënyrë është ngritur edhe imazhi i Kosovës në botë. 

Duke pasur parasysh, që në vendin tonë mungojnë studime për diplomacinë publike, pra 

thënë ndryshe janë të pakta studimet që janë marr me këtë fushë, përveç studimit me titull 

“Komunikimi në diplomacinë publike” i autorit Hasan Saliu, i cili njëherit më ka ndihmuar 

jashtëzakonisht shumë gjatë punimin tim, përderisa literatura tjetër që kam përdorur ka qenë 

kryesisht e huaj. 

Ky punim sjellë, një pasqyrë të raportimit të mediavë ndërkombëtare dhe reflektimit të 

tyre karshi aktorëve kulturorë shqiptarë, gjë që nuk është bërë më herët. 

Pastaj, në këtë punim janë identifikuar dhe analizuar artikuj të shumtë të mediave të 

ndryshme botërore, të cilat kanë shkruar për aktorët e suksesshëm kulturorë shqiptar. 

Nga ky punim, janë nxjerrë rezultate, të cilat bëjnë që të reflektojmë dhe kontribuojmë më 

shumë në këtë aspekt, duke ju referuar institucioneve shtetërore dhe mediave, sepse ata kanë rolin 

kryesor në ngritjen e këtyre vlerave kulturore. 

Përmes ngritjes së vlerave kulturore, ky punim na sjellë në vëmendje se kontributi në këtë 

fushë, do të thotë zhvillim dhe ngritje e imazhit të shtetit, sepse një ftesë ose koncert, apo një 

reportazh special i aktorëve të suksesshëm botërorë në Kosovë është e barabartë me promovim dhe 

imazh pozitiv të shtetit tonë. 

 

Qëllimi i punimit të masterit; 

Ky punim ka për qëllim të hulumtojë, identifikojë dhe të përshkruajë raportimin që kanë bërë mediat 

ndërkombëtare për aktorët shqiptarë në botë, të cilët me sukseset e tyre në profesionin që ushtrojnë 

njëherësh duke pasur edhe mbulim mediatik ndërkombëtar, kontribuojnë edhe në rritjen e imazhit 

ndërkombëtar të Kosovës. 

 

Objektivat; 

Nëpërmjet këtij studimi janë identifikuar mediat e ndryshme ndërkombëtare të cilat kanë 

raportuar për artistët në fusha të ndryshme kulturore të Kosovës; 

- Janë analizuar përmbajtjet e këtyre mesazheve mediatike që u kanë dhënë hapësirë aktorëve 

kulturorë të Kosovës; 

- Janë analizuar mesazhet e mediave ndërkombëtare për mbulimin mediatik që u kanë bërë 

pjesëmarrësve të Kosovës në ngjarje të rëndësishme botërore si Grammy Awards, Oscars, Brit 

Awards etj., si dhe sukseset e artistëve nga Kosova si Rita Ora, Dua Lipa e Bebe Rexha etj. 

 

Pyetjet qe shtrohen; 

1. Çfarë kanë raportuar mediat e huaja për aktorët kulturorë me prejardhje nga Kosova për 

sukseset e tyre në karrierë apo sukseset në evente ndërkombëtare kulturore? 

2. Cilat media kanë pasur mbulim më të madh mediatik për aktorët kulturorë kosovarë dhe 

përse e kanë pasur pikërisht ato këtë raportim të shtuar krahasimisht me mediat e tjera? 

3. Çfarë qasje kanë pasur mediat e huaja në pasqyrimin aktorëve nga Kosova? 

4. Si ka ndikuar në imazhin e Kosovës, mbulimi mediatik ndërkombëtar i sukseseve të 

aktorëve kosovarë? 

 

Rëndësia e temës; 

Tema që kam trajtuar në këtë studim, ka një rëndësi të madhe, sepse Kosova si shteti më i ri 

në Evropë dhe si një vend që po kalon periudhë të tranzicionit, duhet të krijoj një imazh sa më të 

mirë në botë. Dhe këtë gjë, kush më së miri e dëshmon përveç se sukseset e artistëve nga Kosova në 

fusha të ndryshme kulturore. 

 

Metodologjia; 

Metodologjia që është përdorur në këtë punim është e kombinuar (kuantitative dhe 

kualitative), duke filluar me kërkimin bibliografik për të shpjeguar konceptet dhe nocionet që 

përdoren në punim, me pas janë monitoruar dhe analizuar mesazhet e këtyre mediave për aktorët 

kulturorë kosovarë, ndërsa gjithashtu janë kuantifikuar sasia e mesazheve që kanë dhënë media të 

ndryshme brenda një periudhe të caktuar kohore. Për këtë qëllim, janë marrë si objekt studimi 

kryesisht mediat e shkruara, por edhe elektronike, si psh: “Daily Mail”, “BBC News”, “The 

Telegraph”, “The Times”, “The Guardian”, “The New York Times”, “CNN News”, “The 

Independent”, “Sky New”, “Fox News”, “Aljazeera”, “The Sun”, “Forbes”, “The Hollywood life”, 

“Gala”, “Vogue”, “Voice of Athens” e disa të tjera. 

Viteve të fundit, kemi pasur raste të shumta të sukseseve të artistëve shqiptarë, ndër të cilët 

do të veçojmë këngëtaren Dua Lipa e cila shkroi historinë si fituese e dy çmimeve Grammy duke u 

bërë shqiptarja e parë që fitoi këtë çmim, pastaj sukseset e tenorit Ramë Lahaj dhe bashkëpunimi 

me tenorin e njohur Placido Domingon. Poashtu Rita Ora, doli fituese në gara muzikore, ajo fitoi 

çmimin “Best Dance” në MTV Video Music Awards. 

Është përfshirë edhe koncerti madhështorë i artistëve të njohurë shqiptarë për himnin e Nënës Terezë 

që është mbajtur në Vatikan. Pastaj pjesëmarrjet e artistëve në festivale të rëndësishme ndërkombëtare 

etj. 

 

Përmbledhje; 

Punimi ndahet në katër kapituj. 

Në kapitullin e parë është bërë një shpjegim bibliografik mbi nocionin e diplomacisë 

publike, rolin e saj, pastaj zhvillimin ndër vite të termit diplomaci publike, dimensionet e 

diplomacisë publike, imazhi i shtetit etj. 

Në Kapitullin e dytë dhe të tretë është bërë identifikimi dhe përshkrimi i mediave 

ndërkombëtare të cilat kanë raportuar dhe shkruar për artistët shqiptarë, Rita Ora, Dua Lipa dhe 

Bebe Rexha, pasqyrimin e tyre në raport me sukseset, origjinën, familjen e artistëve shqiptarë nëpër 

botë dhe cilët kanë qenë artistët që më shumë kanë tërhequr vëmendjen e mediave botërore. Pastaj, 

kapitulli i tretë trajton edhe mediat e tjera ndërkombëtare përveç atyre britanike, poashtu dhe 

ngjarjet dhe pjesëmarrjet e aktorëve shqiptarë në skenat ndërkombëtare si dhe ndikimin e mediave 

ndërkombëtare në ngritjen e imazhit të Kosovës. 

Në kapitullin e katërt janë interpretuar të dhënat e grumbulluara, duke i vendosur në 

perspektivën krahasuese ndërmjet modelit teorik të pranuar gjerësisht nga njëra anë, dhe rezultatet e 

të dhënave që kanë dalë nga hulumtimi i raportimit të mediave ndërkombëtare. Pas paraqitjes së 

këtyre të dhënave janë nxjerrë edhe përfundime mbi bazën e argumenteve, si dhe janë dhënë 

këshillat e dala nga ky studim. Poashtu, janë nxjerrë rekomandimet edhe për institucionet shtetërore, 

se cilat janë strategjitë dhe menaxhimi më efektiv, në mënyrë që mediat ndërkombëtare të 

pasqyrojnë sukseset e tyre dhe më pas kjo të ndikojë në ngritjen e imazhit të Kosovës. 

